
七言律詩

【望崧少二首】

崧少飛來昆閬山，山家茅屋翠微間。雞豚鄉社相勞苦，花木禪房時往還。結習尚餘三宿

戀，殘年多負半生閑。長河一葦人千里，望斷西城碧玉環。

飲鶴池邊萬木稠，養龍崖上五峰秋。藤垂絕壁雲添潤，澗落哀湍雪共流。田父占年驚玉

旆，詩仙留跡歎昆丘。西風落日山陽道，空對紅塵憶舊遊。〈飲鶴池在緱山，養龍崖在

五乳峰下。〉

【懷州子城晚望少室】

河外青山展臥屏，并州孤客倚高城。十年舊隱拋何處，一片傷心畫不成。谷口暮雲知鄭

重，林梢殘照故分明。洛陽見說兵猶滿，半夜悲歌意未平。

【別覃懷幕府諸君二首】

王後盧前舊往還，江東渭北此追攀。百年人物存公論，四海虛名只汗顏。詩酒聊堪慰華

髮，衡茅終擬共青山。相思後日并州夢，常在瑤林照映間。

太行醲秀在山陽，嵇阮經行舊有鄉。林影池煙設清供，物華天寶借餘光。承平故事嗟猶

在，雅詠風流豈易忘？稍待秋風入涼冷，百壺吾欲醉籌堂。〈河內有七賢鄉。〉

【羊腸坂】

浩蕩雲山直北看，淩競羸馬不勝鞍。老來行路先愁遠，貧裏辭家更覺難。衣上風沙歎憔

悴，夢中燈火憶團圞。憑誰為報東州信？今在羊腸百八盤。

【高平道中望陵川二首】〈此縣先隴城府君太和中舊治〉

列宿澄明墨綬尊，中台良選到名門。來時珥筆誇健訟，去日攀車餘淚痕。一片青山幾今

昔，百年華屋記生存。泰和遺老今誰在，向道甘棠有子孫。

鈴閤文書到酒卮，諸曹小吏亦抄詩。座中佳客無虛日，簾下歌童盡雅辭。棠棣有花移舊

巧，櫻桃和露軃繁枝。書郎零落頭今白，腸斷荷衣出拜時。〈棠棣、櫻桃，皆當時事。

〉

【野谷道中懷昭禪師】

行行汾沁欲分疆，漸喜人聲挾兩鄉。野穀青山空自繞，金城白塔已相望。湯翻豆餅銀絲

滑，油點茶心雪蕊香。說向阿師應被笑，人生生處果難忘。

【太原】

夢裏鄉關春復秋，眼明今得見并州。古來全晉非無策，亂後清汾空自流。南渡衣冠幾人

在，西山薇蕨此生休。十年弄筆文昌府，爭信中朝有楚囚。

【外家南寺】〈在至孝社，予兒時讀書處也〉

鬱鬱秋梧動晚煙，一庭風露覺秋偏。眼中高岸移深谷，愁裏殘陽更亂蟬。去國衣冠有今

日，外家梨栗記當年。白頭來往人間遍，依舊僧窗借榻眠。

【追賦定襄周帥夢卿家秋日牡丹】

千古吳中富貴家，秋風吹送洛陽花。真妃鏡裏春難老，玉女車邊日易斜。紀瑞定誰增舊

譜，換根元自有靈砂。來遲不及西堂宴，猶想分香入棣華。〈周有棣華堂。〉

【桐川與仁卿飲】

瀟瀟茅屋繞清灣，四面雲開碧玉環。已分故人成死別，寧知尊酒對生還！風流豈落正始

後？詩卷長留天地間。海內斯文君未老，不須辛苦賦囚山。

【過濁鹿城與趙尚賓談山陽舊事】

廢邑蕭條落照邊，山陽遺跡世空傳。肺腸未潰猶可活，灰土已寒寧復然。負鼎運來元有

力，考槃人去更堪憐。因君憶得曹瞞事，銅雀台荒又幾年？

【官園探梅同康顯之賦】

柳麥榆椒寂寞邊，盡饒梅事得春偏。留殘瘦骨猶堪畫，未展幽香已可憐。千里移根自何

許，數枝臨水記當年。開時重約花前醉，試手東風第一篇。

【十二月十六日還冠氏，十八日夜雪】

少日騫飛掣臂鷹，只今癡鈍似秋蠅。耽書業力貧猶在，涉世筋骸老不勝。千里關河高骨

馬，四更風雪短檠燈。一瓶一缽平生了，慚愧南窗打睡僧。

【別康顯之】

玉川文字五千卷，鄭監才名四十年。誰謂華高吾豈敢，恥居王後子當然。河亭笑語歸陳

跡，里社追隨失後緣。後夜并州月千里，南窗尊酒且留連。

【寄楊飛卿】

客夢悠悠信轉蓬，藜床殷殷動晨鍾。西風白髮三千丈，故國青山一萬重。沙水有情留過

雁，乾坤多事泣秋蟲。三間老屋知何處？慚愧雲間陸士龍。

【雨夜】

夢裏孤蓬雨打秋，茅齋原更小於舟。無錢正坐詩作祟，識字重為時所讎。千里漫思黃鵠

舉，六年真作賈胡留。并州北望山無數，一夜砧聲人白頭。

【東平送張聖與北行】

天山曾望使車還，官柳青青此重攀。去國衣冠元易感，中年親友更相關。籋雲自可無千

里，隱霧難教見一斑。海內文章在公等，不應空老道途間。

【別張御史】〈特立，字文舉〉

晚學天教及老成，翰林詩裏羨鴻冥〈馮內翰丈贈御史詩，有「鴻冥雉媒」之句。〉。簞

瓢此日歸顏巷，銅墨當時動漢庭。華袞謾勞紆直筆〈御史見貽之作，過有褒拂。〉，絳

帷無復與橫經。祇應千里并州道，常並虛危候德星。

【出東平】

老馬淩競引席車，高城回首一長嗟。市聲浩浩如欲沸，世路悠悠殊未涯。潦倒本無明日

計，往來空置六年家。東園花柳西湖水，剩著新詩到處誇。

【再到新衛】

蝗旱相仍歲已荒，伶俜十口值還鄉。空令姓字喧時輩，不救饑寒趍路傍。行帳馬嘶塵澒

洞，空村人去雨淋浪。河平千里筋骸盡，更欲驅車上太行！

【別冠氏諸人】〈戊戌秋八月初二日〉

東舍茶渾酒味新，西城紅豔杏園春。衣冠會集今為盛，里社追隨分更親。分手共傷千里

別，低眉常愧六年貧。他時細數平原客，看到還鄉第幾人？

【入濟源寓舍】〈戊戌八月二十二日〉

未辦驅車上太行，主人留此避風霜。遺編墜簡文章爛，糲食粗衣歲月長。奮迅舊嫌扶老

杖，龍鍾今屬負暄牆。睡中剌剌聞人語，季子金多過洛陽。

【鎮平縣齋感懷】

四十頭顱半白生，靜中身世兩關情。書空咄咄知誰解，擊缶嗚嗚卻自驚。老計漸思乘款

段，壯懷空擬漫崢嶸。西窗一夕無人語，挑盡寒燈坐不明。

【野菊，再奉座主閑閑公命作】

晚景瀟疎畫不成，晚花作意出繁英。鮮明獨向霜露見，爛熳卻隨蒿艾生。南國騷人知有

待，西風蝴蝶更多情。南山正在悠然處，安得芳樽與細傾？

【五月十二日座主閑閑公諱日作】

厝火誰能救已然，直教憂疾送華顛。贈官不暇如平日，草詔空傳似奉天。故壘至今埋恨

骨，遺宗何力起新阡？門生白首渾無補，陸氏莊荒又一年。

【四哀詩�李欽叔】

赤縣神州坐陸沉，金湯非粟禍侵尋。當官避事平生恥，視死如歸社稷心。文采是人知子

重，交朋無我與君深。悲來不待山陽笛，一憶同衾淚滿襟。

【四哀詩�冀京父】

先公藻鑒識終童，曾拔昆山玉一峰。不見連城沽白璧，早聞烈火燎黃琮。重圍急變紛紛

口，九地忠魂耿耿胸。欲吊南雲無覓處，士林能不泣相逢？

【四哀詩�李長源】

冀都事死東州禍，李翰林亡陝府兵。方為騷人箋楚些，更禁書客墮秦坑。石苞本不容孫

楚，黃祖安能貸禰衡？同甲四人三橫簹，此身雖在亦堪驚。

【四哀詩�王仲澤】

太學聲華弱冠馳，青雲岐路九霄飛。上前論事龍顏喜，幕下籌邊犬吠稀。壯志相如頭碎

柱，赤心嵇紹血沾衣。從來聖牘褒忠義，誰為幽魂一發輝？

【過詩人李長源故居】

楚些招魂自往年，明珠真見抵深淵。巨鼇有餌雖堪釣，怒虎無情可重編。千丈氣豪天也

妒，七言詩好世空傳。傷心鸚鵡洲邊淚，卻望西山一泫然。

【己亥十一月十三日雪晴，夜半讀書山東龕看月】

四山寒雪夜深明，未恨崔嵬失舊青。青女有功加粉澤，素娥無意惜娉婷。微雲河漢非人

世，太古鴻荒見典刑。剩著新詩記今夕，年年來醉半山亭。

【明日作】

晴光晃漾入危闌，萬象都歸一色看。搖筆尚堪淩浩蕩，舉杯誰與慰荒寒？化成銀界清涼

近，散盡冰花碧海幹。後夜霜空月輪滿，可無秦女共驂鸞。

【杏花二首】〈庚子歲南庵賦〉

芳樹春融絳蠟凝，春風寂寞掩柴荊。畫眉盧女嬌無奈，齲齒孫娘笑不成。已怕宿妝添蝶

粉，更堪暖蕊鬧蜂聲。一般疏影黃昏月，獨愛寒梅恐未平。

一穗蘆鞭一穗塵，西園紅豔眼中新。帽簷分去家家喜，酒麵飛來片片春。梅柳幾曾同故

事，櫻桃才得綴芳辰。荒城此日腸堪斷，老卻探花筵上人。

【醉後】

蚤歲披書手不停，中年所得是忘形。天公不禁人間酒，崔瑗虛留座右銘。身後山丘幾春

草，醉來日月兩秋螢。柴門老雨青苔滿，一醉狂歌且自聽。

【賦南中楊生玉泉墨】〈墨不用松煙而用燈煤〉

萬灶玄珠一唾輕，客卿新以玉泉名。御團更覺香為累，冷劑休誇漆點成。涴袖秦郎無藉

在，畫眉張遇可憐生。晴窗弄筆人今老，孤負松風入硯聲。〈宮中以張遇麝香小團為畫

眉墨。〉

【贈張文舉御史】

安穩藜床坐欲穿，合教絕學到真傳。清貧自苦知何負，神理無憑恐未然。麋乳尚憐孤竹

餓，龍頭誰識管寧賢？無窮白日青天在，會有先生引鏡年。〈先生新失明。〉

【寄答飛卿】

一首新詩一紙書，喜於滄海得遺珠。古來獻玉猶難售，此日聞《韶》本不圖。白雪任教

春事晚，青天終放月輪孤。并州命駕才千里，嵇呂風流未可無。

【留別龍興汴禪師、普照鑒禪師】

十年不見木庵師，二老相從又一時。俚曲只知無《白雪》，遺音誰謂有朱絲？書難盡信

何如默，人各為家枉自私。三月春風滿桃李，青青留看歲寒枝。

【赤石谷】

林罅陰崖霧杳冥，石根寒溜玉玎玲。雲來朔漠疑秋早，山近清涼覺地靈。靜愛鳥聲存野

調，鬧嫌人跡帶塵腥。南台說有金銀氣，可是並汾處士星？〈繫舟山，僧徒謂之小五台，

九月中時有景星如佛光云。〉

【贈楊君美之子新甫】

書林頭白坐吟呻，青佩橫經更幾人？總角未逢韓吏部，伏膺先就楚靈均。岳蓮盡發三峰

秀，玉樹初開二月春。看取楊家伯男子，今年天壤姓名新。

【㶏亭同麻知幾賦】

零落棲遲復此遊，一尊聊得散羈愁。天圍平野莽無際，水繞孤城閑不流。原是「深」字，

知幾請予改作「閑」字。柳意漸回淮浦暖，雁聲仍帶塞門秋。〈登高望遠令人起，欲買

煙波無釣舟。〉

【答公茂】

文昌除目入驚看，似覺規摹到漢官。冀北已空天下馬，江東全倚謝家安。黃圖赤縣風流

在，碧落銀河病眼寬。林下升平有他日，草堂應許駐金鞍。

【過應州】

平野風埃接戍樓，邊城三月似窮秋。人家土屋才容膝，驛路旃車不斷頭。隨俗未甘嘗馬

湩，敵寒直欲禦羊裘。十年紫禁煙花繞，此日雲山是應州。

【應州寶宮寺大殿】

縹渺層簷鳳翼張，南山相望鬱蒼蒼。七重寶樹圍金界，十色雯華擁畫梁。竭國想從遼盛

日，閱人真是魯靈光。請看孔釋誰消長，林廟而今草又荒。

【懷安道中寄懷曹征君子玉】

赭水歡遊事已非，襄山回首重依依。義熙留在陶元亮，華表來歸丁令威。袖裏短書懷老

筆，夢中皤腹見褒衣。祝君飽吃殘年飯，會有鄰牆白版扉。

【五月十一日樗軒老忌辰追懷】

遺後交情老更傷，每逢此日倍難忘。神光何處埋泉壤，落月無言滿屋梁。秘閣圖書疑外

府，謝家蘭玉記諸郎。靈均謾倚騷經在，宗國河山半夕陽。〈公墓今為亂塚所迷，故有

上句。〉

【感事】

富貴何曾潤髑髏？直須淅米向矛頭。血仇此日逢三怨，風鑒生平備九流。瓢飲不甘顏巷

樂，市鉗真有楚人憂。世間安得如川酒，力士鐺頭醉死休。

【玉溪】〈端氏〉

邂逅詩翁得勝遊，煙霞真欲盡嵩丘。玉溪如此不一到，今日曠然消百憂。林影蒼茫開霽

曉，岸容瀟灑帶新秋。酒材已辦須君釀，要及西風入釣舟。

【華不注山】〈濟南作〉

元氣遺形老更頑，孤峰直上玉孱顏。龍頭突出海波沸，鼇足斷來天宇閑。齊國伯圖殘照

裏，謫仙詩興冷雲間。乾坤一劍無人識，夜夜光芒北斗寒。

【岳解元生日】〈邦獻〉

天日晴明見岳時，只君消得謫仙詩。鶯花到處供杯酒，霜雪何緣點鬢絲？已辦紫雲新活

計，又添驥子好男兒。扶風里社他年看，鬧簇靈椿桂五枝。

【感興】〈夜宿讀書山作〉

倚梯從昔望煙霄，七葉何人竟珥貂？道路常教車歷鹿，功名唯有鬢飄蕭。勤如韓子初無

補，晚似馮公豈見招？五十三年等閑裏，一窗風葉雨瀟瀟。

【晨起】〈壬寅正月九日〉

燈火青熒語夜闌，柴荊寂寞掩春寒。歡悰已向杯中減，老態何堪鏡裏看。多病所須唯藥

物，一錢不直是儒冠。掣鯨莫倚平生手，只有東溪把釣竿。〈時欲經營神山別業，故云。

〉

【送周帥夢卿之關中二首】

狼藉麻衣見酒痕，憶君醉別柳邊村。離愁擾擾理還亂，來事悠悠誰與論？瘴海漸添春浪

闊，冰崖唯覺暮煙屯。人間底似三峰好，箭鸑通天有一門。

風華漠漠水迢迢，長記金鞍入灞橋。須鬢而今滿霜雪，羽毛此日是雲霄。火餘函谷青猶

峙，春動長陵紫未消。射虎南山付公等，可能仙掌不相招。

【感事】

舐痔歸來位望尊，駸駸雷李入平吞。饑蛇不計撐腸裂，老虎爭教有齒存。神理定須償宿

業，債家猶足褫驚魂。且看含血曾誰噀，豬嘴關頭是鬼門。

【十月二十日雪中過石嶺關】

老天黯慘入平蕪，朔吹崩奔萬竅呼。雪意旋妝行路景，詩家新有入關圖。地爐圍坐慚田

父，絮帽衝寒怨僕夫。故國煙花重回首，蜀橙山麝記金壺。

【將上書莘國幕府感懷呈賈明府】

兵家世不乏小杜，風鑒今誰如老龐？自許奇謀傾幕府，不防幽夢落蓬窗。驚烏繞月枝難

穩，羸驥嘶風氣未降。愛惜平生請纓手，一蓑休憶弄秋江。

【春寒】

草木荒城屋數椽，春寒閭巷益蕭然。僮奴樵爨頭如葆，稚女跳梁履又穿。白石鯉魚空尺

半，朱門食客自三千。松枝麈尾山中滿，去去《南華》有內篇。

【即事】〈商帥國器見免從軍〉

逋客而今不屬官，住山盟在未應寒。書生本自無燕頷，造物何嘗戲鼠肝。會最指天容我

懶，鴟夷盛酒盡君歡。到家慈母應相問，為說將軍禮數寬。

【示懷祖】

憔悴經年臥澗阿，囊中無物只詩多。自驚白鬢先潘岳，人笑藍衫似采和。狗盜雞鳴皆有

用，鶴長鳧短果如何？乘閑便作《歸田賦》，付與牛童扣角歌。

【示崔雷詩社諸人】

一寸名場心已灰，十年長路夢初回。江山似許供詩筆，糜粥猶能到酒杯。賣劍買牛真得

計，腰金騎鶴恐非才。遊從肯結雞豚社，便約歲時相往來。

【弘州贈曹丈子玉】

丘園舊憶詢幽仄，裘褐今聞識姓名。故國衣冠有遺老，歲寒松柏見交情。寄書千里空頭

白，握手一杯俱眼明。來往襄陰從此始，剩將歌笑慰生平。

【和仁卿演太白詩意二首】

蕭蕭窗竹動秋聲，紫極深居稱野情。靜坐且留觀眾妙，還丹無用說長生。風流五鳳樓前

客，寂寞千秋身後名。解道田家酒應熟，詩中只合愛淵明。

蕭蕭窗竹動秋聲，簷間白雲淡以成。白雲朝飛本無意，白雲暮歸如有情。淵明太白醉復

醉，季主唐生鳴自鳴。四十九年堪一笑，昨非今是可憐生。

【燕府白兔】

仙穎迷離望莫攀，爭教失腳下高寒。吸殘灝露瑤窗曉，搗盡玄霜玉杵閑。顧影乍疑雲外

見，寫生何似鏡中看？褐衣擾擾皆三窟，幾在祥經咳唾間。

【梁都運亂後得故家所藏無盡藏詩卷，見約題詩，同諸公賦】

飛亭四望水雲寬，亭上高人杳莫攀。已就湖山攬奇秀，更教鄉社得安閑。風流豈落正始

後，詩卷常留天地間。勝賞休言隔今昔，肩吾新自會稽還。

【出都二首】

漢宮曾動伯鸞歌，事去英雄不奈何。但見觚棱上金爵，豈知荊棘臥銅駝？神仙不到秋風

客，富貴空悲春夢婆。行過盧溝重回首，鳳城平日五雲多。

歷歷興亡敗局棋，登臨疑夢復疑非。斷霞落日天無盡，老樹遺台秋更悲。滄海忽驚龍穴

露，廣寒猶想鳳笙歸。從教盡剗瓊華了，留在西山盡淚垂。〈壽寧宮有瓊華島、絕頂廣

寒殿，近為黃冠輩所撤。〉

【癸卯望宿中霍道院】

疊枿沉沉轉素蟾，長松㮶㮶擁高簷。湖山已為新晴好，風露還疑此夜添。身外作緣良自

苦，世間除睡更無甜。溪堂借宿從今始，便約兒童具米鹽。

【甲辰三月旦日以後雜詩三首】

應接紛紛又浹旬，枉教虛負杏園春。尋芳自分無閑日，載酒寧知有故人？花柳得時俱作

態，川原經雨更無塵。憑君莫惜尊前醉，看即青梅入座新。

濈濈猩紅鬧曉晴，攢頭真似與春爭。舒開楊柳聊相映，瘦殺寒梅枉自清。粉豔低回工作

態，絳唇寂寞獨含情。畫圖只愛殘妝好，未信徐郎解寫生。

密霧輕塵細灑勻，綠雲紅雪一番新。風光爛熳供歡席，酒味清醇似主人。落落湖山如有

喜，欣欣魚鳥亦相親。新詩寫入奚奴錦，從此他鄉不算春。

【紫牡丹三首】

金粉輕粘蝶翅勻，丹砂濃抹鶴翎新。盡饒姚魏知名早，未放黃徐下筆親。映日定應珠有

淚，淩波長恐襪生塵。如何借得司花手，遍與人間作好春。

夢裏華胥失玉京，小闌春事自升平。只緣造物偏留意，須信凡花浪得名。蜀錦浪淘添色

重，御爐風細覺香清。金刀一剪腸堪斷，綠鬢劉郎半白生。

天上真妃玉鏡臺，醉中遺下紫霞杯。已從香國偏薰染，更惜花神巧剪裁。微度麝薰時約

略，驚移鸞影却低回。洗粧正要春風句，寄謝詩人莫漫來。

【與同平敬鼎臣宿順天天寧僧舍】

蕭蕭風雨打僧窗，耿耿青燈對客床。每恨相望隔關塞，豈知連日醉壺觴？蓱齏味薄堪長

久，茅屋寒多且閉藏。三十餘年老兄弟，此回情話獨難忘！

【贈答樂丈舜咨】〈中京副留守。〉

舟車何地得通津？書疏相忘意更親。但愛柏台推峭直，豈知《梅賦》更清新。兩都秋色

皆喬木，耆舊風流有幾人？詩酒陪從約他日，雞川已許濯纓塵。

【都運李丈哀挽】〈有之〉

平日剛棱觸禍機，老年天遣故鄉歸。登車攬轡名空在，濯足臨流事已非。白鶴會須尋舊

約，青蠅猶解避餘威。〈李丈歿於壬寅夏六月，異香滿室，三日蠅不近。〉西州正有花

千樹，淚盡羊曇醉後衣。

【贈答郝經伯常伯常之大父餘少日從之學科舉】

故家珠玉自成淵，重覺英靈賦予偏。文陣自憐吾已老，名場誰與子爭先？撐腸正有五千

卷，下筆須論二百年。莫把青春等閒了，蔡邕書籍待渠傳！

【呂國材家醉飲】

世事悠悠殊未涯，七年回首一長嗟。虛傳庾信凌雲筆，無復張騫犯斗槎。去國衣冠有今

日，春風桃李是誰家？螺台剩有如川酒，暫為紅塵拂鬢華。

【洛陽】

千年河岳控喉襟，一日神州見陸沈。已為操琴感衰涕，更須同輦夢秋衾。城頭大匠論蒸

土，地底中郎待摸金。擬就天公問翻複，蒿萊丹碧果何心？

【過三鄉望女幾村追懷溪南詩老辛敬之二首】

雲際虛瞻處士星，案頭多負讀書螢。筆端有口傳三篋，石上無禾養百齡。從昔葛陂終變

滅，只今韓岳漫英靈。因君重為前朝惜，枉破青衫買一經。〈女几山，土人謂之韓岳。

〉

萬山青繞一川斜，好句真堪字字誇。棄擲泥塗豈天意？折除時命是才華。百錢卜肆成都

市，萬古詩壇子美家。欲就溪南問遺事，不禁衰涕落煙霞。

【為鄧人作詩】

再見州人本不期，相留相挽忍相違？攜盤渭水堪流涕，種柳金陵已合圍，事去恍疑春夢

過，眼明還似故鄉歸。題詩未要題名字，今是中原一布衣。堪，一作空。金陵，一作金

城。

【贈張主簿偉】

江岸墳荒草棘秋，朱陽南下重君憂。弓刀近塞人煙少，林壑經霜虎跡稠。究竟畏途知有

漸，激昂高義報無由。從今弟妹通家了，莫向瓜田認故侯。〈戒為究竟伴，能過險惡道。

〉

【望盧氏西南熊耳嶺】

不到中鄉十五年，忽驚行色是盧川。已占介福歸王母，未信羈魂似粵阡。〈柳文〉時為

顧存慚吏報，〈先夫人墓，亂後故吏輩歲時致祭。〉偶成期會殆天憐。〈馬范二師，遠

在千里外，予往盧氏，皆得會面。〉荒林破屋江聲裏，坐想孤城一泫然。

【寄劉繼先】

清霜茅屋耿無眠，坐憶分攜一慨然。楚客登臨動歸興，謝公哀樂感中年。淒涼古驛人煙

外，迤邐荒□雪意邊。千樹春風水楊柳，待君同系晉溪船。

【寄楊弟正卿】

馬跡車塵漫白頭，蒼生初不待君憂。且從少傅論中隱，盡要元規擁上流。東閣官梅動詩

興，洞□春色入新篘。歸程未覺西庵遠，夜夜清伊繞石樓。〈正卿西庵，以名酒甲洛中，

嘗賦《觀漲詩》，有「狂瀾竟逐西風落，依舊清溪繞石樓」之句，故兼及之。〉

【為鮮于彥魯賦十月菊】〈追錄〉

清霜淅淅散銀沙，驚見芳叢閱歲華！借暖定誰留翠被，煉顏應自有丹砂。秋香舊入騷人

賦，晚節今傳好事家。不是西風苦留客，衰遲久已避梅花。

【贈答同年敬鼎臣】

四海屏山放一頭，爭教塵土走東州？長身奉米侏儒飽，束發從軍妄尉侯。千首新詩工作

祟，百壺清酒未消憂。悠悠世事今如此，付與煙波著釣舟。〈妄尉，舊作妾尉。〉

【寄英上人】

世事都銷酒半醺，已將度外置紛紜。乍賢乍佞誰為我，同病同憂只有君。白首共傷千里

別，青山真得幾時分。相思後夜并州月，卻為湯休賦碧雲。

【寄答仰山謙長老】〈渠住招隱〉

木庵推出謙書記，乞與雲林百自由。想得驅驢入招隱，勝於騎鶴上揚州。眾狙皆喜芧初

熟，一鳥不鳴出更幽。日暮王城市聲合，松風亭上莫回頭。

【九日登平定湧雲樓故基樓即閒閒公所建】

詩翁曾此宴重陽，老樹遺台認醉鄉。流水浮生幾今昔？高秋雲物自淒涼。飛來野鶴聊堪

喜，望隔長鯨又可傷。賴是風流未全減，白頭門客有王楊。〈時王無咎、楊子昭在坐，

公在郡時門生也。〉

【平定鵲山神應王廟】

古柳輪囷欲十圍，鵲山祠廟此遺基。萬金良藥移造化，老眼天公誰耦畸？已為養生誣單

豹，不應遭綱廢元龜。半生磊塊澆仍在，擬問靈君乞上池。

【寄答商孟卿】

窈渺朱弦寂寞心，得詩何啻得南金！冷猿挂夢山月暝，老雁叫群江渚深。異縣五年仍隔

闊，荒城連日想登臨。書來且只平安了，撥觸離愁恐不禁。

【答石子章因送其行】

《石梁》詩好先知名，樽酒相逢意自傾。寶劍沉埋惜元振，鐵檠豪宕見胡鉦。藍田月出

多重暈，豐嶺霜餘即大鳴。後日天山望征騎，燕鴻歸處是雲程。

【留別仲經】

來時兒女拜燈前，此日壺觴是別筵。聚散共知陰有數，笑談爭遣病相先？秋風古道將誰

語？殘月長庚更可憐。雞柵魚梁一村落，若為還似淅江邊。〈仲經方病中，故有上句。

〉

【別周卿弟】

晚歲論詩辱見收，相從許久重相留。苦心亦有孟東野。真賞誰如高蜀州。萬疊寒雲度歸

雁，孤洲春水澹沙鷗。荒城後日思君處，風色蕭蕭入白頭。

【寄叔能兄】

星鬥龍門姓字新，豈知書劍老風塵？郎君未省曾開合，王翰何緣得買鄰？銀燭對談辭館

夜，雪梅同醉淅江春。只應千里東州月，處處相逢即故人。

【賀威卿徐弟得雄】

利市金錢四座俱，阿卿新喜到充閭。跨牛楊樸空顛酒。秣驥王良已問途。桂出孫枝知秀

發，鳳離丹嶠亦舒徐。明年別作飛黃句，來賀君家第二雛。

此金朝作品在全世界都属于公有领域，因为作者逝世已经超过100年，且作品于1931年1

月1日之前出版。

